ՀԻՄՆԱՎՈՐՈՒՄ 
«Անձնական տվյալների պաշտպանության մասին»  Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի  նախագծի ընդունման անհրաժեշտության մասին
Ընթացիկ իրավիճակը և իրավական ակտի ընդունման անհրաժեշտությունը
Տեղական ինքնակառավարման մարմիններին բնակչության պետական ռեգիստրի տեղեկատվական համակարգից տվյալներ տրամադրելու գործընթացը կանոնակարգելու նպատակով՝ ՀՀ տարածքային կառավարման նախարարությունը 2013 թվականին նախաձեռնեց ՀՀ կառավարության համապատասխան որոշման մշակման աշխատանքները: Արդյունքում, ՀՀ կառավարության քննարկմանը ներկայացվեց «Հայաստանի Հանրապետության տեղական ինքնակառավարման մարմիններին բնակչության պետական ռեգիստրի տեղեկատվական համակարգից տվյալներ տրամադրելու կարգը հաստատելու մասին» ՀՀ կառավարության որոշման նախագիծը, որը ՀՀ կառավարության կողմից ընդունվեց 2014 թվականի մարտի 6-ին (№214-Ա):
2015 թվականի մայիսի 18-ին ՀՀ Ազգային Ժողովի կողմից ընդունվեց «Անձնական տվյալների պաշտպանության մասին» ՀՀ օրենքը: Այդ օրենքի 28-րդ հոդվածի 2-րդ մասի համաձայն՝ օրենքն ուժի մեջ մտնելու պահից ուժը կորցրած է ճանաչվում «Անհատական տվյալների մասին» Հայաստանի Հանրապետության 2002 թվականի հոկտեմբերի 8-ի ՀO-422-Ն օրենքը: 
Նկատի ունենալով այն հանգամանքը, որ ՀՀ կառավարության 2014 թվականի մարտի 6-ի №214-Ա որոշումը բխում էր «Անհատական տվյալների մասին» ՀՀ օրենքի պահանջներից, անհրաժեշտություն էր առաջացել մշակել ՀՀ կառավարության նոր որոշում, որը կբխեր «Անձնական տվյալների պաշտպանության մասին» ՀՀ օրենքի պահանջներից:
Անհրաժեշտություն առաջացավ մշակելու նոր կարգ, որը կբխեր «Անձնական տվյալների պաշտպանության մասին» ՀՀ օրենքից:
ՀՀ Սահմանադրության (2015 թվականի դեկտեմբերի 6-ի խմբագրությամբ) 6-րդ հոդվածի 2-րդ մասի համաձայն՝ «Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:» «Անձնական տվյալների պաշտպանության մասին» ՀՀ օրենքում նման լիազորող նորմ առկա է (7-րդ հոդվածի 4-րդ մաս), սակայն այն ուժի մեջ է մտնում 2019 թվականի հունվարի 1-ից (28-րդ հոդվածի 3-րդ մաս):
Ուստի, որպեսզի տեղական ինքնակառավարման մարմիններին բնակչության պետական ռեգիստրի տեղեկատվական համակարգից տվյալներ տրամադրելու կարգը շարունակի գործել, անհրաժեշտ է օրենքում կատարել լրացում, համաձայն որի՝ մինչև 2019 թվականի հունվարի 1-ը պետական և տեղական ինքնակառավարման մարմինների միջև անձնական տվյալների փոխանցման կարգը հնարավոր կլինի իրականացնել Հայաստանի Հանրապետության կառավարության սահմանած կարգով:

Առաջարկվող կարգավորման բնույթը 
Հաշվի առնելով վերոգրյալը, ինչպես նաև խնդրի հրատապությունը՝ ՏԻՄ-երի լիազորությունների իրականացման ընթացքում այս կամ այն տվյալի տիրապետման և կիրառման տեսանկյունից՝ մշակվել է  «Անձնական տվյալների պաշտպանության մասին»  Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի  նախագիծը, որի 1-ին հոդվածով նախատեսվում է «Անձնական տվյալների պաշտպանության մասին»  ՀՀ օրենքի 7-րդ հոդվածը լրացնել նոր մասով:
Նախագծի մշակման գործընթացում ներգրավված ինստիտուտները
Նախագիծը մշակվել է Հայաստանի Հանրապետության տարածքային կառավարման և զարգացման նախարարության կողմից:

Ներկայացված նախագծի ընդունման արդյունքում «Հայաստանի Հանրապետության տեղական ինքնակառավարման մարմիններին բնակչության պետական ռեգիստրի տեղեկատվական համակարգից տվյալներ տրամադրելու կարգը հաստատելու մասին» ՀՀ կառավարության որոշման կիրարկումն իրավաչափ կլինի:
